
ЗДОРОВАЯ СЕМЬЯ – ЗДОРОВАЯ НАЦИЯ
В статье рассматривается о роли семьи в формировании здорового поколения. О факторах влияния на создание здоровой семьи, о возрастных категориях будущих молодых семей.

HEALTHY FAMILY - HEALTHY NATION

The article discusses the role of the family in the formation of a healthy generation. Factors of influence on the creation of a healthy family, a future age categories young families.
Keywords: family, healthy generation, family factors, category, young family, young people.
Оила деб аталмиш муқаддас даргоҳни мустаҳкам бўлиши жамият ривожида муҳим аҳамият касб этади. Мамлакатимизда истиқлол йилларида оила институтини янада такомиллаштириш, оналар ва болалар саломатлигини мустаҳкамлаш, ёшларни ҳар томонлама баркамол инсон қилиб тарбиялаш масалаларига давлат сиёсати даражасида эътибор берилди. И.А.Каримов таъкидлаганларидек, “Инсоннинг энг соф ва покиза туйғулари, илк ҳаётий тушунча ва тасаввурлари биринчи навбатда оила бағрида шаклланади. Бола характерини, табиатини ва дунёқарашларини белгилайдиган маънавий меъзон ва қарашлар яхшилик ва эзгулик, олийжаноблик ва меҳр-оқибат, ор-номус ва андиша каби муқаддас тушунчаларнинг пойдевори оила шароитида қарор топиши табиийдир.”

 Оила омилининг илмий, фалсафий, педагогик, этнопсихологик тавсифи мамлакатнинг иқтисодий, сиёсий, ижтимоий ривожланишини белгилашда муҳим аҳамият касб этади. Жамият ҳаётининг ўзгариши, маълум жиҳатдан оилага, унинг аъзоларига боғлиқ бўлганлиги боис, бу муаммони ўрганиш ва таҳлил этиш долзарб жараён ҳисобланади. 

Биз оилани ҳаёт давомийлигини таъминлайдиган, келажак насллар тақдирига кучли таъсир кўрсатадиган тарбия маскани сифатида қабул қиламиз. Катталарга ҳурмат, кичикларга иззат, одамийлик, меҳр-оқибат, ўз ватанига, халқига садоқатли бўлиш каби олижаноб фазилатлар айнан оила муҳитида шаклланади [2, 9].
 Оила мустаҳкамкамлиги, маънавий ва жисмоний баркамол фарзанд жамият мустаҳкамлиги ва маънавий етуклигининг гаровидир. Соҳибқирон Амир Темур ҳам ўғил уйлантириш, келин танлаш ва фарзанд тарбиясини давлат сиёсати даражасига кўтаргани бежиз эмас. Давлатнинг куч - қудрати соғлом фикрли, билимли, одоб-аҳлоқли инсонлар қўлида. Бундай инсонлар аввало оилада тарбияланади. Оила қуришнинг муҳим шартларидан бири келин-куёвнинг жисмоний ва физиологик жиҳатдан етук бўлишидадир. Физиологик етуклик эркак ва аёл организмига хос бўлган физиологик хусусиятлар, уларнинг жинсий ҳаётда намоён бўлиши, бунда шахсий гигиенанинг ўрни ва аҳамиятига алоқадор билимларнинг соҳиби бўлишдир. Физиологик етилиш жинсий эҳтиёжлар шаклланишига олиб келади. Бу даврда ички секреция безлари фаолияти туфайли организмда иккиламчи белгилар юзага келади[3, 48]. Бироқ, бу ёшлар жинсий етукликка эришди дегани эмас. 

Афсуски, кўпгина ота-оналар ёшларни айниқса, қизларни балоғатга етиши билан оилавий ҳаётга тайёр деб ҳисоблашади ва турмушга беришади. Натижада эрта турмуш қуриш оқибатида бугунги кунда ҳомиладор аёлларда 100% камқонлик, турли экстрагенитал касалликларнинг кўпайиши, ҳомиласининг яхши ривожланмаганлиги, қайта фарзанд кўриш имкониятидан маҳрум бўлиш ҳолатлари кўплаб учрамоқда. Қизларни эрта ёшда оила қуриши, ҳомиладорлик ва туғруқ вақтида ҳали вояга етмаган организм томонидан турли асоратларнинг келиб чиқиши бўлажак фарзанд ва ёш онанинг саломатлигига путур етказмоқда. 
 Ёшларни никоҳга етуклиги дейилганда унинг фақат физиологик жиҳатдан ривожланишини назарда тутиш нотўғри, бундан ташқари ёшлар жинсий ҳаёт психогигиенаси борасида ҳам зарур илмий психологик билимларга, тўғри тасаввурларга эга бўлиши лозим. Афсуски, бугунги кунда ота-оналар томонидан ёшларга жинсий тарбия бериш ишларининг аҳамияти ҳам бутунлай камситиб келинмоқда [4, 16]. 
Статистик таҳлилларга кўра, баъзи бир мамлакатларда қиз болаларнинг ярмиси 18 ёшгача турмуш қуриб бўлишади. Бунинг сабаблари: 

** Эрта ҳомиладорлик;
** Миллий урф-одатлари;
** Камбағаллик ҳисобланар экан [5, 32].
Наманган вилоятида йигитлар ўртасида “Ёш турмуш қуришнинг сабаблари”ни ўрганиш мақсадида ўтказилган сўровномада: 
** 37% ўғил болалар ”уйланган инсон” деган статуси, жамиятда улар учун катта аҳамиятга эга бўлади деб ўйлашлари;
** 45% ўғил болалар ҳаммага эркакман деб исбот қилмоқчи бўлишлари;
** 18% ўғил болалар ўзига нисбатан атрофдагилардан ҳурматга сазовор бўлишни хохлашлари аниқланди. Қолаверса, ўзбек минталитетида аксарият ёш оилалар ўспиринлик даврида қурилиши аниқланди. Бу даврда ёшлар нафақат ҳаётни, балки севги объектини ҳам идеаллашган тарзда идрок этадилар. Айниқса, оилавий ҳаётни тасаввур қилиш, унда ўз ўрнини баҳолаш масаласида ёшлар ўртасида кўпроқ ўзларини орттириб баҳолаш, оилавий ҳаётдан мумкин бўлганидан кўпроқ нарсани кутиш ҳолатлари кўплаб учрамоқда. Натижада улар оила қуриб реал ҳаёт билан тўқнашганда идеал орзулари парчаланиб, оила қурганидан пушаймон бўлиш, ҳаётдан кўнгли совиш ҳолатлари юзага келишига сабаб бўлмоқда [4, 79].
Тиббиёт ҳодимларининг берган маълумотларига қараганда, инсон севган пайтида қонда нейротрофин оқсили кўпайганлиги сабабли ёш организмнинг ўйлаш қобилияти пасайиб кетар экан. Икки йилдан кейин бу оқсил миқдори камайиб, ёш эр-хотин бир-бирига обьектив баҳо беришни бошлар эканлар. Албатта ёш инсонлар катта одамлардан фарқли равишда ҳаётий тажрибаси йўқ бўлади. Шу боис ҳам бугунги кунда ёшлар муаммони ҳал қилиш ўрнига ажралишни мақул кўришмоқда.
Юқоридаги фикрлардан кўриниб турибдики, эрта турмуш қуриш қуйидаги салбий ҳолатларни келтириб чиқариши мумкин. 
** Ёш турмуш қуриш ва эрта она бўлиш аёлларнинг илм олиш ва меҳнат қилишга имкониятларини чеклаштириши мумкин; 
** Ёш она моддий жиҳатдан таъмиланмаганлиги сабабли кўп миқдорда муаммолар пайдо бўлиши мумкин;

** Ёш она доимий кучли асабийлашади ва бу ҳолат болага ҳам салбий таъсир қилиши мумкин;
** Қолаверса маълумотсиз, турар жойсиз, доимий ойликсиз оилани моддий маблағ билан таьминаш жуда қийиндир.
Психологлар ва олимларнинг фикрича, бугунги кунда турмуш қуриш учун энг маъқул ёш: қиз болалар учун 22-25 ёш, ўғил болалар учун эса 24-30 ёш деб қаралмоқда. Чунки бу ёшга бориб инсон шахс сифатида ривожланиб бўлади. Турар жойи, касби-кори бўлганлиги учун оилани моддий жиҳатдан таьминлай олади. Турмуш қуриш масаласини ечишга масъулият билан қаралади, шунинг учун бу ёшда қурилган турмушлар турғун бўлади. 
Шу боис оила баркамоллиги ва мустаҳкамлиги учун никоҳга қадам қўяётган жуфтлар ўзларига қуйидаги саволларни беришлари керак:

** Биз фарзанд кўришга тайёрмизми?

** Фарзандимиз соғлом бўлиб туғилиши ва тарбияланишига имко-ниятимиз етадими?

** Туғилган фарзандимизни моддий ва маънавий қўллаб-қувватлаш қўлимиздан келадими? 
Демак, ёш оиланинг мустақил ҳаёт йўлидан тетик одим ташлаши учун унда соғлом ва ақлли фарзандлар дунёга келиши керак. Ота-она унинг муносиб тарбияланишини ўзлари учун энг муқаддас ва шарафли вазифа деб билишлари лозим.

